Nafarroako Parlamentuko Mahaiak, 2017ko ekainaren 5ean egindako bilkuran, Eledunen Batzarrari entzun ondoren, erabaki hau hartu zuen, besteak beste:

1. Izapidetzeko onartzea Nafarroako Alderdi Sozialista talde parlamentarioak aurkezturiko mozioa, zeinaren bidez Nafarroako Gobernua premiatzen baita enpresa-ondorengotzari eta belaunaldien arteko erreleboari buruzko plan bat egin dezan.

2. Nafarroako Parlamentuko Aldizkari Ofizialean argitara dadin agintzea.

3. Mozioa Osoko Bilkuran izapidetzea, eta zuzenketak aurkezteko epea bukatzea eztabaidari ekiteko bilkura-egunaren aurrekoaren eguerdiko hamabietan.

Iruñean, 2017ko ekainaren 5ean

Lehendakaria: Ainhoa Aznárez Igarza

MOZIOAREN TESTUA

Nafarroako Alderdi Sozialista talde parlamentarioko eledun María Chivite Navascués andreak, Legebiltzarreko Erregelamenduan ezarritakoaren babesean, honako mozio hau aurkeztu du, Osoko Bilkuran eztabaidatzeko eta bozkatzeko. Mozioaren bidez, Nafarroako Gobernua premiatzen da enpresa-ondorengotzari eta belaunaldien arteko erreleboari buruzko plan bat egin dezan.

Jakina denez, Nafarroako enpresa-ehuna tamaina txikikoa da, eta, berez, Nafarroako enpresa gehienetako titularrak langile autonomoak dira. Kolektibo hori, gainera, nahiko zahartuta dago, bereziki landa-eremuetan. Azken krisi latzak eragin oso negatiboak izan ditu haien errentetan, halako moduan non kasu askotan negozioa eta jarduera ekonomikoa ixteko aukera aztertzen ari baitira, zaharkituta baitaude eta horien titularrak jada ez baitaude beste jarduera bat abian jartzeko eta dibertsifikazioari ekiteko moduan.

Efektu hori are handiagoa da egiaz autonomoak direnen kasuan; hau da, pertsona fisikoak izaki soldatapekorik ez daukaten edo oso noizbehinka dituztenen kasuan. Autonomo horiek bakarrik daude eta zailagoa egiten zaie negozioa irekita mantentzea eta haien ondorengotza aztertzeko aukera gutxiago daukate. Autonomo mota hori –28.000 inguru– Nafarroan Gizarte Segurantzan izena emanda dauden 47.000tik goitikoen ia % 60 dira; horietatik, 4.800 dira gutxi gorabehera 55 urte baino gehiago daukatenak.

Jarduera-sektoreei erreparatuz gero, fenomeno hori merkataritzan eta ostalaritzan ematen da batez ere, bai eta manufakturen industrian ere, non marjina komertzialak asko murriztu baitira azken urteetan eta jendearentzako zabalik dagoen instalazio bat edo industria-izaerako instalazio bat edukitzeak inbertsio nahiz mantentze-kostu handiagoa baitakar.

Gainera, azken urteotan gertatzen ari den mekataritza nahiz kontsumo ereduaren aldaketarekin batera, merkataritza-desertifikazio progresibo batera garamatza horrek guztiak, bai landa-eremuan bai hiri-eremuan. Halere, egoera konplexu guztietan gertatzen denez, aukerak ere sortzen dira. Plan egoki bat eginen balitz, gazte askok aurkitu ahal izanen lukete beren enplegua autonomo zaharragoak ordezkatuz, negozioetan goitik beherako aldaketa bat eginez, zeren merkatua egon badago, eta kontua da merkatu hori aurkitzea eta inteligentziaz jorratzea.

Erakunde asko –merkataritzakoak, industriakoak edo langile autonomoenak– ari dira eskatzen abian jar daitezen plan horiek, enpresak mantendu ahal izatea errazteko eta negozio txikien odoluste hori arintzeko; izan ere, negozio horiek, ekonomikoki bideragarriak diren arren, ez daukate nork jarraitu horien buru.

Enpresa-ondorengotza, jarduera ekonomikoa eta enplegua mantentzea errazteko, sozialisten talde parlamentarioak honako erabaki proposamen hau aurkezten du:

Nafarroako Parlamentuak Nafarroako Gobernua premiatzen du enpresa-ondorengotzari eta belaunaldien arteko erreleboari buruzko plan bat egin dezan, belaunaldien arteko erreleboa errazteko eta jarduera eta enplegua mantentzeko enpresa-ondorengotzarik ez duten negozioetan.

Iruñean, 2017ko maiatzaren 30ean

Eleduna: María Chivite Navascués

